
Canllaw i adeiladu 
economïau lleol 
cryfach



Cyflwyniad 

Er mwyn i hyn ddigwydd, mae angen 
datblygu polisi effeithiol a sicrhau 
trefniadaeth gymunedol ac ymyrraeth 
wleidyddol. Ar draws sectorau gwahanol ac 
mewn gwahanol rannau o Gymru, mae 
cymunedau a llunwyr polisi wedi cael 
profiadau gwahanol ac yn wynebu rhwystrau 
gwahanol, ac maent yn cynnig atebion 
gwahanol ond ategol. Mae’r rhain yn rhoi 
cyfleoedd i ni ddysgu a dod o hyd i arfer 
gorau, er mwyn sicrhau bod yr ymyriadau a’r 
polisïau mwyaf effeithiol yn cael eu rhoi ar 
waith ar draws y wlad.

Rydym wedi gweld sawl newid polisi yn lleol, 
yng Nghymru ac yn y Deyrnas Unedig yn 
ystod y blynyddoedd diweddar a symudiad 
tuag at adeiladu economi sy’n blaenoriaethu 
llesiant a chydnerthedd. Cyflwynwyd 
deddfwriaeth newydd, fel Deddf Llesiant 

Cenedlaethau’r Dyfodol (Cymru) 2015. 
Mae polisïau yn canolbwyntio mwy ar 
Bartneriaeth Cymdeithasol. Mae sefydliadau 
newydd pwysig yn cael eu datblygu, fel y 
Byrddau Gwasanaethau Cyhoeddus. Mae 
cyfleoedd cyllido newydd allweddol ar gael, 
fel y Gronfa Ffyniant Gyffredin a’r Gronfa 
Adfywio Cymunedol. Yn sgil ydatblygiadau
hyn, mae’n hollbwysig bod pawb yng 
Nghymru yn derbyn cymorth i ddeall y 
termau a’r syniadau newydd hyn.

Nod y canllaw hwn yn pontio’r bwlch 
rhwng llunwyr polisi a’r rhai sy’n darparu’r 
gwasanaethau ar lawr gwlad. Mae’n 
esbonio termau a syniadau allweddol ac 
yn rhoi enghreifftiau cadarn o’r ffordd y 
gellir eu rhoi ar waith yng Nghymru a’i 
chymunedau.

Covid-19 a’r argyfwng hinsawdd yw dwy her fawr sy’n wynebu’r 
genhedlaeth hon. Mae consensws bod angen gwneud newidiadau 
sylfaenol i’r ffordd mae ein heconomi a chymdeithas yn gweithio fel 
ein bod ni’n blaenoriaethu llesiant, cydnerthedd a chynaliadwyedd. Er 
mwyn gwneud hyn, mae angen i ni ailgydbwyso ein heconomi, fel bod 
dinasyddion a chymunedau yn cael rhagor o rym, cyfoeth, a rheolaeth 
i ddatrys yr heriau sy’n ein hwynebu. Mae llawer o bobl yn disgrifio’r 
broses ailgydbwyso hon fel adeiladu cyfoeth y gymuned.



Beth yw cyfoeth 
cymunedol?

Mae’r Ganolfan Strategaethau Economaidd 
Lleol wedi bod yn datblygu’r model datblygu 
economaidd hwn. Rydym wedi bod yn
gweithio gyda nhw yng Nghymru i sicrhau 
bod cymunedau, sefydliadau’r sector 
cyhoeddus a phartneriaid allweddol eraill yn 
gallu derbyn gwybodaeth ac adnoddau er 
mwyn edrych o’r newydd ar y ffordd mae ein 
heconomïau yn gweithio.

Mae mwy nag un ffordd o adeiladu cyfoeth 
cymunedol. Mae sawl dull gwahanol yn cael 
eu treialu ar draws Cymru ac yn llwyddo i 
adeiladu economïau a chymunedau lleol 
cryfach. 

Yn y canllaw hwn byddwn yn archwilio’r 
dulliau allweddol sy’n cael eu defnyddio 
gan bobl i adeiladu cyfoeth cymunedol a 
beth mae hyn yn ei olygu ar gyfer polisïau 
effeithiol.  

Byddwn yn rhoi enghreifftiau o arfer gorau 
sy’n digwydd yng Nghymru a thu hwnt ac 
yn cynnig argymhellion cadarn ar draws 
gwahanol sectorau ar gyfer sut gall 
gwahanol lefelau llywodraeth a chymunedau 
ailgydbwyso eu heconomi eu hunain ac 
adeiladu gwlad gydnerth a chryf. 

Rydym yn gobeithio y bydd y canllaw hwn yn 
ysbrydoli pobl yng Nghymru i weithredu. Nid 
yw hyn yn golygu cyrraedd copa’r mynydd 
ar unwaith, ond yn hytrach dechrau ar y
daith a chymryd camau gwirioneddol i greu 
economi wedi’i hailgydbwyso sy’n decach ac 
yn rhoi lle canolog i gymunedau cryf. Mae’r 
enghreifftiau a’r argymhellion yn y canllaw 
hwn yn gynigion ymarferol y gellid eu 
cyflawni ym mhob rhan o Gymru.

"Mae arferion datblygu economaidd traddodiadol a dulliau adnewyddu 
sy’n cael eu harwain gan ddatblygwyr yn methu mynd i’r afael â heriau 
economaidd ein hoes. Mae cyfoeth cymunedol yn golygu datblygu 
economi leol sy’n canolbwyntio ar bobl, sy’n ailgyfeirio cyfoeth i’r 
economi leol, gan roi rheolaeth a buddion yn nwylo pobl leol."
Canolfan Strategaethau Economaidd Lleol

Mae mwy nag un ffordd o 
adeiladu cyfoeth cymunedol. 
Mae sawl dull gwahanol yn cael 
eu treialu ar draws Cymru ac yn 
llwyddo i adeiladu economïau a 
chymunedau lleol cryfach. 

cles.org.uk/community-wealth-building/what-is-community-wealth-building/


Dulliau o adeiladu 
cyfoeth cymunedol 
sydd wedi’u diffinio 
yn y canllaw hwn: 

Mae Cwmpas yn asiantaeth ddatblygu 
gydweithredol sy’n gweithio i greu newid 
cadarnhaol. Rydym yn rhoi pwyslais ar 
adeiladu economi decach a gwyrddach a 
chymdeithas fwy cyfartal, lle mae pobl a’r 
blaned yn cael y lle blaenaf. Ers 1982, rydym 
wedi gweithredu o dan yr enw Canolfan 
Cydweithredol Cymru, a’n cenhadaeth yw 
newid y ffordd mae ein heconomi a’n 
cymdeithas yn gweithio. 

Ar ddiwedd y canllaw mae adran sy’n 
cyflwyno Cwmpas, ein prosiectau, a sut 
gallwn ni helpu i adeiladu cyfoeth 
cymunedol.

Perchnogaeth gan weithwyr 
Economi sylfaenol 
Mentrau cymdeithasol 
Gwerth cymdeithasol 
Cyfranddaliadau cymunedol a chynlluniau dan arweiniad y gymuned 
Economi gylchol /rhannu



Perchnogaeth 
gan weithwyr 

Diffiniad 
Mae perchnogaeth gan weithwyr yn fodel 
busnes sy’n golygu mai’r gweithwyr sy’n 
berchen ar y busnes i gyd, neu ran 
sylweddol ohoni. Rydym yn gwybod fod y 
model hwn yn dod â manteision sylweddol i’r 
gweithwyr eu hunain, y busnes, a’r economi 
leol, ac yn cynnig ateb i berchnogion sy’n 
dymuno gwerthu eu busnes. Yn ddiweddar, 
cyhoeddodd Llywodraeth Cymru ei 
ymrwymiad i ddyblu nifer y busnesau sy’n 
berchen i weithwyr yng Nghymru.

Mae sawl math o’r model perchnogaeth 
gan weithwyr. Gall gweithwyr naill ai fod yn 
berchen ar y busnes yn uniongyrchol drwy 
ddod yn gyfranddalwyr cofrestredig, yn 
anuniongyrchol drwy ymddiriedolaeth sy’n 
berchen ar y cyfranddaliadau ar y cyd, neu 
drwy broses lle mae’r rheolwyr yn prynu’r 
busnes. 

Sut mae hyn yn adeiladu 
cyfoeth cymunedol
Yn 2018, cyhoeddodd yr Ymchwiliad i Effaith 
Perchnogaeth (‘Ownership Effect Inquiry’) yn 
y DU, o dan gadeiryddiaeth y Farwnes 
Bowles, adroddiad o’r enw The Ownership 
Dividend: The Economic Case for Employee 
Ownership, a ddangosodd fod difidend 
economaidd i berchnogaeth gan weithwyr 
sy’n talu ar dair lefel; ar gyfer gweithwyr, 
busnesau a’r economi ehangach.  

Cipolwg: Pan fydd gweithwyr yn berchen ar y busnes maent yn gweithio 
iddi, neu’n berchen ar ran sylweddol ohoni, bydd y gweithwyr, y busnes 
a’r economi leol ar eu hennill. Mae’r elw a’r broses benderfyniadau yn 
cael eu cadw yn yr ardal ac mae perchnogion busnes yn cael cynllun 
olyniaeth dibynadwy. Mae Llywodraeth Cymru eisiau dyblu nifer y 
busnesau hyn yng Nghymru, ac yn yr adran hon gallwch ddarllen mwy 
am pham a sut y gellir gwneud hyn.

Gall gweithwyr naill ai fod yn berchen 
ar y busnes yn uniongyrchol drwy 
ddod yn gyfranddalwyr cofrestredig, 
yn anuniongyrchol drwy 
ymddiriedolaeth sy’n berchen ar y 
cyfranddaliadau ar y cyd, neu drwy 
broses lle mae’r rheolwyr yn prynu’r 
busnes. 



Gwelodd yr Ymchwiliad fod busnesau sy’n 
berchen i weithwyr yn gwneud cyfraniad 
hollbwysig i’r economi leol, yn enwedig ar 
lefel leol a rhanbarthol, gan eu gwneud yn 
hanfodol i’r model datblygu economaidd 
sy’n seiliedig ar le ac sy’n ceisio cadw grym 
a chyfoeth yn y gymuned. Yn ôl yr 
Ymchwiliad:

• Mae gwerthoedd, safbwyntiau a dulliau 
 busnesau sy’n berchen i weithwyr yn 
 sicrhau eu bod nhw’n fwy tebygol o greu 
 a chadw swyddi sydd wedi’u gwreiddio’n 
 lleol, a’u bod yn llai tebygol o adleoli neu 
 greu swyddi alltraeth. 
• Mae cyfalaf sy’n cael ei ddosbarthu 
 ymhlith staff ar ffurf difidendau yn aml yn 
 cael ei wario neu’i fuddsoddi’n lleol
• Mae’r rhan fwyaf o fusnesau sy’n berchen 
 i weithwyr yn ymrwymo’n benodol i 
 gyfrannu’n uniongyrchol i’w cymunedau 
 lleol. Mae hyn yn bwysig iawn wrth i 
 Gymru geisio adfer yn dilyn Covid-19, 
 a symud ymlaen mewn ffordd deg at 
 economi gynaliadwy, werdd ac allyriadau 
 net-sero.

At hyn, mae Cwmpas wedi trafod sut gall 
perchnogaeth gan weithwyr gynnig ateb 
allweddol i broblem fawr olyniaeth fusnes. 
Mae Busnesau Bach a Chanolig (BBaCh) yn 
cyfrif am 99% o fusnesau a 62% o 
gyflogaeth y sector preifat yng Nghymru, 
ac mae perchnogaeth gan deuluoedd yn 
gyffredin. Nid oes gan 43% o’r busnesau hyn 
gynllun olyniaeth, a 12% yn unig o gwmnïau 
teuluol sy’n cael eu trosglwyddo i’r drydedd 
genhedlaeth. Mae un o bob pump BBaCh yn 
bwriadu dod i ben neu baratoi ar gyfer 
proses olyniaeth yn ystod y pum mlynedd 
nesaf, ac mae 29% o fusnesau wedi bod 
yn nwylo’r un perchnogion am y 21 blynedd 
diwethaf, gan olygu y gallai 15,000 o 
berchnogion busnes fod yn ystyried 
gadael eu busnesau. Gall perchnogaeth gan 
weithwyr fod yn ateb gwerthfawr gan gadw’r 
swyddi hyn yng Nghymru.

Mae’r gweithwyr yn 
ymgysylltu’n well, mae 
cymhelliant a lles yn well gan 
fod busnesau s’n berchen 
i weithwyr yn cynnig model 
llywodraethu corfforaethol 
mwy cynhwysol, tryloyw ac 
effeithiol

Gallant ychwanegu at eu 
cyflogau drwy rannu yn y 
gwerth cyfalaf maent yn ei 
gynhyrchu

Maent yn gweithio mewn 
cyfundrefnau llywodraethu 
tryloyw sy’n diogelu 
buddion ar gyfer y tymor hir

Fel arfer yn gweld lefelau 
ymgysylltiad, cynhyrchiant, 
ac effeithlonrwydd gwell 
ymhlith eu gweithwyr, na 
busnesau nad ydynt yn 
berchen i weithwyr

Mae’n haws cadw’r gweithlu 
/recriwtio

Mae’n annog gweithwyr ar 
bob lefel gan ysgogi 
arloesedd

Mae penderfyniadau a 
gwaith cynllunio yn seiliedig 
ar stiwardiaeth hirdymor o 
werth, ac mae hyn yn gwella 
cydnerthedd. 

Mae cynllun olyniaeth sy’n 
cynnwys perchnogaeth gan 
weithwyr yn amharu llai ar 
y busnes, ac mae cyngor a 
chymorth ar gael gan 
arbenigwyr tîm 
perchnogaeth gweithwyr 
Busnes Cymdeithasol 
Cymru drwy gydol y broses 

Mae perchnogaeth gan weithwyr yn arwain at fanteision eraill:  

Gweithwyr Busnesau Perchnogion Busnes



Y Cyd-destun Cymreig 
ac enghreifftiau
Mae rhaglen Busnes Cymdeithasol Cymru 
yn cyflogi tîm o ymgynghorwyr trosglwyddo 
busnes arbenigol sy’n canolbwyntio ar 
berchnogaeth gan weithwyr a chynlluniau 
cyfranddaliadau. Darperir rhaglen Busnes 
Cymdeithasol Cymru gan Cwmpas ac mae’n 
cael ei hariannu gan Lywodraeth Cymru a 
Chronfa Datblygu Rhanbarthol Ewrop. Mae 
hyn yn golygu bod cost ein hymgynghorwyr 
Perchnogaeth gan Weithwyr yng Nghymru 
wedi’i chynnwys yn llawn, gan gynnig 
arweiniad a chymorth am ddim, bob cam o’r 
ffordd. 

Mae dros 50 o gwmnïau yng Nghymru wedi 
derbyn cyngor ar sut i drosglwyddo eu 
cwmnïau. Yn 1994, cwblhawyd yr aseiniad 
cyntaf pan brynwyd Glofa’r Tŵr am £9 
miliwn gan y gweithwyr. Ers hynny, mae llawer 
o fusnesau wedi derbyn cymorth i ddod 
yn fusnesau perchnogaeth gan weithwyr, 
gan gynnwys cwmnïau peirianneg, cwmnïau 
iechyd, busnesau adwerthu, cwmnïau ffilm a 
theledu, cwmnïau pensaernïol, sefydliadau 
TG a chwmnïau print. 

Yn 2020-21, gwnaeth y tîm perchnogaeth 
gan weithwyr drosi 5 busnes yn rhai 
perchnogaeth gan weithwyr, gan gynnwys 
yr enghreifftiau canlynol. 

Astudiaethau Achos  
Tregroes Waffles 
Becws bach teuluol yn nyffryn Teifi, 
de-orllewin Cymru, yw cwmni Tregroes 
Waffles. Mae’r cwmni yn recriwtio’n lleol ac yn 
cyflogi 15 o bobl ac mae ganddo wreiddiau 
dwfn yn y gymuned o hyd – mae’n sefydliad 
lleol. Dechreuodd y perchennog ystyried 
model perchnogaeth gan weithwyr tua pum 
mlynedd cyn dechrau’r broses drosglwyddo, 
ar ôl cael ei ysbrydoli gan fodel Partneriaeth 
John Lewis. Yn 2016, gwerthodd y 
perchennog 10% o’i gyfrannau i’r 
Ymddiriedolaeth gan ddefnyddio elw’r cwmni 
i dalu amdanynt. Fel rhan o’r cytundeb, bydd 
y perchennog yn gwerthu 10% yn 
ychwanegol i’r Ymddiriedolaeth bob 
blwyddyn cyn belled ag y gall y cwmni dalu 
amdanynt. Mae’r model perchnogaeth gan 
weithwyr wedi galluogi Tregroes Waffles 
i gynnal ac adeiladu ar ei lwyddiant yn yr 
ardal.  

Cwmni Da teledu arobryn yng 
Nghaernarfon yw Cwmni Da, mae’n cyflogi 
50, ac mae ganddo drosiant o £5 miliwn. 
Mae’n adnabyddus am greu rhaglenni 
ffeithiol, drama a phlant, yn y Gymraeg yn 
bennaf. Yn 2018 cafodd ei drosglwyddo i 
berchnogaeth y gweithwyr. Yn ystod y 
broses cafodd y cwmni ei brisio, codwyd 
arian gan y banciau i brynu’r cyfrannau, a 
throsglwyddwyd 100 y cant o’r cyfrannau i 
Ymddiriedolaeth Perchnogaeth Gweithwyr. 
Mae’r cyfrannau yn nwylo’r Ymddiriedolaeth 
ar ran y gweithlu. Mae’r Ymddiriedolaeth yn 
cael ei goruchwylio gan Ymddiriedolwr 
Corfforaethol a Bwrdd sy’n cynnwys 
cyfreithiwr, cyfrifydd, y Rheolwr-Gyfarwyddwr, 
ac aelod staff. Mae’r Ymddiriedolaeth yn 
gofalu am fuddion y gweithwyr ac yn 
penderfynu bob blwyddyn faint o arian fydd 
yn cael ei ailfuddsoddi a faint fydd yn cael ei 
dalu i staff. 

Camau Nesaf
Rydym wedi nodi dau brif rwystr sy’n atal twf 
yn nifer y busnesau sy’n berchen i weithwyr 
yng Nghymru; diffyg ymwybyddiaeth a 
dealltwriaeth o’r model yn y gymuned fusnes 
a diffyg mynediad at gyllid i ariannu’r broses 
drosglwyddo. Mae gennym bedwar 
argymhelliad ar gyfer llunwyr polisi sy’n 
ceisio hyrwyddo’r model hwn a sicrhau bod 
nifer y busnesau hyn yn tyfu yng Nghymru 
dros y blynyddoedd nesaf: 

• Sefydlu Grŵp Arweinyddiaeth, o dan 
 arweiniad y gymuned fusnes ei hun, gyda’r 
 nod o hyrwyddo a dathlu perchnogaeth 
 gan weithwyr yng Nghymru. Gallai l
 lywodraeth ar bob lefel ddarparu’r cyllid 
 a’r isadeiledd mae eu hangen ar y 
 gymuned fusnes, yn ogystal â 
 chyfranddalwyr eraill, i hyrwyddo’r model 
 busnes hwn yn y wlad.

• Parhau i ariannu cymorth busnes 
 arbenigol ar gyfer busnesau sy’n ystyried 
 eu dewisiadau o ran olyniaeth, gydag 
 arbenigedd penodol yn y model 
 perchnogaeth gan weithwyr. Mae Busnes 
 Cymdeithasol Cymru yn brofiadol iawn yn y 
 maes hwn ac mae ganddo’r potensial i 
 helpu llawer mwy o fusnesau ar eu taith 
 perchnogaeth gan weithwyr. 
• Cynnwys perchnogaeth gan weithwyr fel 
 model busnes prif ffrwd ym mhob lleoliad 
 busnes, gan gynnwys astudiaethau busnes 
 ac entrepreneuriaeth yn yr ysgolion, 
 sefydliadau addysg bellach ac addysg 
 uwch, ac yn enwedig Ysgolion Busnes. Mae 
 angen ymgysylltu â rhanddeiliaid busnes 
 ym mhob lleoliad a gallai hyn fod yn amcan 
 ar gyfer y Grŵp Arweinyddiaeth. 
• Sicrhau bod gweithwyr a busnesau sy’n 
 ceisio trosglwyddo neu sefydlu gan
 ddefnyddio’r model hwn yn cael mynediad 
 at y cyllid priodol, drwy edrych ar 
 ysbrydoliaeth mewn rhannau eraill o’r byd 
 fel Cyfraith Marcora yn yr Eidal. 



Economi sylfaenol

Diffiniad  
Yn ystod y blynyddoedd diweddar, mae 
academyddion a llunwyr polisi wedi edrych 
o’r newydd ar yr economi “bob dydd” neu 
“sylfaenol”. Y rhain yw’r diwydiannau, 
nwyddau a gwasanaethau sydd i’w cael ym 
mhob rhan o’r wlad ac sy’n dibynnu ar bobl. 
Maent yn darparu nwyddau hanfodol bywyd 
sy’n ein cadw ni’n “ddiogel, cysurus a gwâr” 
yn ôl Llywodraeth Cymru. Mae enghreifftiau 
o’r economi sylfaenol yn cynnwys 
gwasanaethau iechyd a gofal, bwyd, tai, ac 
ynni. Nid yw’r rhain yn sectorau 
uwch-dechnolegol, sy’n dibynnu llawer ar 
ymchwil a datblygu, nac yn rhai y gellir eu 
masnachu neu eu hallforio’n hawdd. Y 
diwydiannau nad ydynt yn rhan o’r economi 
sylfaenol yw’r nwyddau a’r gwasanaethau 
sydd ddim yn gyffredin nac wedi’u 
dosbarthu’n eang ar draws y wlad. 

Yng Nghymru, amcangyfrifwyd yn 2020 bod 
y sectorau economi sylfaenol hyn yn cyfrif 
am tua 40% o’r economi, a £1 am bob £3 
rydym yn eu gwario. Mewn rhai rhannau o’r 
wlad, mae’r diwydiannau hyn yn cyfrif am 
gyfran lawer mwy o’r economi, swyddi pobl 
a’r nwyddau a’r gwasanaethau maent yn 
gwario eu harian arnynt. 
 

Cipolwg: Mae’r economi sylfaenol yn sector o’r economi sy’n ymwneud 
â sectorau “bob dydd” a gaiff eu darparu ym mhob man, ac ar draws 
Cymru gyfan. Gall edrych o’r newydd ar y sectorau hyn o safbwynt polisi 
economaidd arwain at fanteision mawr gan eu bod yn cyflogi llawer iawn 
o bobl ac yn darparu nwyddau a gwasanaethau hanfodol.

40%
o'r economi



Sut mae’n adeiladu 
cyfoeth cymunedol
Mae’r angen i wneud lleoedd ar draws 
Cymru yn gryfach, yn decach ac yn fwy 
cydnerth yn ganolog i’r dyhead i 
ganolbwyntio o’r newydd ar yr economi 
sylfaenol. Yn y gorffennol, mae’r pwyslais ar 
greu twf economaidd wedi arwain at 
flaenoriaethu diwydiannau uwch-dechnoleg 
neu dwf-uchel, ond gall canolbwyntio ar yr 
economi sylfaenol ein harwain i 
flaenoriaethu’r hyn rydym wir eisiau i’r 
economi weithio ar ei gyfer; gwell amodau 
gwaith, cadwyni cyflenwi mwy cydnerth ar 
gyfer nwyddau a gwasanaethau hanfodol, a 
chymunedau cynaliadwy, llewyrchus a theg 
yng Nghymru. 

Mae cyfran mawr o bobl yng Nghymru yn 
gweithio mewn diwydiannau yn yr economi 
sylfaenol. Gall canolbwyntio o’r newydd ar y 
diwydiannau hyn sicrhau bod rhagor o 
weithwyr yng Nghymru yn derbyn y cyflogau 
a’r amodau gwaith gorau posibl, a gall 
busnesau neu sectorau ehangach yn y 
diwydiannau hyn gael mynediad at yr 
adnoddau angenrheidiol i arloesi a dod yn 
fwy cydnerth. 

Mae argyfwng Covid-19 wedi amlygu pa mor 
bwysig yw cadwyni cyflenwi cadarn ar gyfer 
nwyddau a gwasanaethau hanfodol. Mae’n 
hanfodol canolbwyntio o’r newydd ar y 
diwydiannau hyn felly i sicrhau bod y 
nwyddau a’r gwasanaethau rydym yn 
dibynnu arnynt yn cael eu darparu gan 
fusnesau sy’n gallu cael mynediad at y 
cymorth a’r adnoddau ariannol gorau posibl. 

Y Cyd-destun Cymreig 
ac enghreifftiau
Mae Cymru a Llywodraeth Cymru wedi bod 
yn arwain y ffordd wrth edrych o’r newydd ar 
yr economi sylfaenol. Roedd £4.5m Cronfa 
Her yr Economi Sylfaenol yn cefnogi cyfres 
o brosiectau arbrofol a oedd yn ceisio 
galluogi llywodraeth, busnesau a 
phartneriaid eraill i brofi’r ffordd orau o 
gefnogi’r economi sylfaenol er mwyn arloesi 
a herio problemau economaidd a 
chymdeithasol, a’r hyn y gallai’r Llywodraeth 
ei wneud i ymyrryd mor effeithiol â phosibl. 

At hyn, mae Llywodraeth Cymru wedi bod yn 
ystyried sut gall fynd ati i gynnwys gwerth 
cymdeithasol yn ei arferion caffael. Mae 
hwn yn gyfle arwyddocaol i fusnesau yn yr 
economi sylfaenol yng Nghymru oherwydd 
gallant gynnig manteision nad yw’n bosibl i 
gwmnïau amlwladol neu dramor eu cynnig, 
fel cadw elw yng Nghymru a chadwyni 
cyflenwi llai a mwy cynaliadwy.

Yn dilyn Cronfa Her yr Economi Sylfaenol, 
cyhoeddodd Llywodraeth Cymru ei Gronfa 
Cefnogi Cwmnïau Lleol. Bydd y gronfa hon 
yn cefnogi busnesau yn yr economi 
sylfaenol i ddarparu rhagor o’r cynnyrch a’r 
gwasanaethau mae eu hangen ar y sector 
cyhoeddus. Mae Llywodraeth Cymru yn 
ceisio cefnogi cwmnïau lleol yn y tri maes 
canlynol: y sector gofal cymdeithasol, 
sicrhau bod sefydliadau yng Nghymru yn 
gweini bwyd sy’n cael ei gynhyrchu yng 
Nghymru, a chynlluniau ôl-osod tai a 
datgarboneiddio. 

Beth arall gallwn ni ei 
wneud?  
Yn ein barn ni, gall Cymru gymryd camau 
hollbwysig yn awr i adeiladu ar y polisïau 
economi sylfaenol flaengar rydym eisoes 
wedi’u gweld. Rydym ym credu y dylai’r 
broses gaffael gael ei gweld fel un adnodd 
pwysig ar gyfer cefnogi’r economi sylfaenol. 
Mae Deddf Llesiant Cenedlaethau’r Dyfodol 
yn cynnig sylfaen allweddol i sicrhau bod 
arferion yn gyson ar draws Cymru. Mae’n 
ceisio sicrhau bod timau caffael mewn cyrff 
cyhoeddus ac awdurdodau lleol yn 
defnyddio ac yn rhannu arfer gorau, fel bod 
hyn yn cael gwir effaith ar gwmnïau lleol ar 
lawr gwlad. 

Dylid gwneud hyn ochr yn ochr â dull 
gweithredu rhagweithiol, gan weithio i 
ddatblygu’r farchnad a sicrhau bod cwmnïau 
yn cael eu sefydlu neu eu tyfu yng Nghymru 
i ddarparu’r nwyddau a’r gwasanaethau 
hanfodol hyn, ynghyd â pharu cwmnïau sydd 
eisoes yn bodoli â chyfleoedd gan gyrff 
cyhoeddus. Mae potential mawr i hyn weithio 
mewn sectorau allweddol yng Nghymru, fel 
cynhyrchu PPE a recriwtio ar gyfer y sector 
gofal cymdeithasol. 

Mae llawer o fentrau cymdeithasol yng 
Nghymru yn gweithio yn yr economi 
sylfaenol, ac mae’r model busnes hwn yn 
gweithredu fel catalydd i sicrhau bod mwy 
o fuddion yn cael eu creu yn sgil cefnogi’r 
economi sylfaenol. Mae mentrau 
cymdeithasol yn rhoi’r un flaenoriaeth i’w 
gweithwyr, cymunedau lleol a’r amgylchedd 
ag y maent i gynhyrchu elw, ac mae hyn 
yn sicrhau y gall mwy o’r arian sy’n cael ei 
wneud yn y sector hwn aros yng Nghymru 
a chefnogi ein hamcanion cymdeithasol ac 
amgylcheddol. 

Rydym eisiau gweld mentrau cymdeithasol 
yn dod yn fodel busnes mae pobl yn ei 
ddewis yng Nghymru, felly mae’n hanfodol 
bod y rheini sy’n ceisio cefnogi’r economi 
sylfaenol yn deall buddion y model hwn, yn 
parhau i gynnig cymorth arbenigol i’r 
busnesau hyn sefydlu a thyfu, a bod 
mentrau cymdeithasol wedi’u gwreiddio 
yn ein haddysg entrepreneuriaeth yn ein 
hysgolion a’n colegau addysg bellach ac 
addysg uwch, yn ogystal â phob lleoliad 
busnes arall. 



Mentrau cymdeithasol

Diffiniad  
Menter gymdeithasol yw busnes ag 
amcanion cymdeithasol sy’n rhoi ei elw i 
achos da yn bennaf, yn hytrach nag i 
gyfranddalwyr a pherchnogion.

Mae’r diben cymdeithasol, amgylcheddol, 
economaidd neu ddiwylliannol wrth galon yr 
hyn mae’n ei wneud. Gall hyn gynnwys mynd 
i’r afael â phroblemau cymdeithasol, yr 
argyfwng hinsawdd, gwella’r amgylchedd, 
adeiladu cymunedau cryfach, a darparu 
hyfforddiant a gwaith i bobl sydd fwyaf pell 
i ffwrdd o’r farchnad lafur. Mae sawl math o 
fenter gymdeithasol, gan gynnwys cwmnïau 
cydweithredol, sefydliadau cydfuddiannol, 
cwmnïau buddiannau cymunedol, busnesau 
sy’n berchen i’r gymuned, elusennau 
masnachu a mwy.

Maent oll yn ceisio gwneud elw ond yn
wahanol i fusnesau’r brif ffrwd mae’r elw 
yn cael ei ailfuddsoddi er mwyn datblygu’r 
busnes, a gwella’r nod cymdeithasol, 
amgylcheddol, economaidd neu 
ddiwylliannol. Mae’r nod hwn wedi’i nodi yn 
eu dogfennau llywodraethu.

Y gwahaniaeth allweddol yn ymwneud â 
mentrau cymdeithasol yw eu bod yn 
sefydliadau sy’n cael eu harwain gan 
werthoedd. Mae’r gwerthoedd hyn yn 
golygu eu bod nhw mewn sefyllfa unigryw 
i fynd i’r afael â’r heriau sy’n wynebu Cymru 
mewn ffyrdd sy’n dod â budd i bawb. Mae’r 
gwerthoedd hyn yn cynnwys:

• Creu newid a bod yn greadigol – mae 
 mentrau cymdeithasol yn gweithredu i 
 ddatrys problemau, ac yn dod â phobl 
 at ei gilydd i wneud newidiadau sy’n cael 
 effaith gadarnhaol arnynt
• Cydweithio – mae mentrau cymdeithasol 
 yn helpu ac yn cefnogi ei gilydd; maent 
 yn rhannu gwybodaeth ac yn datrys 
 problemau gyda’i gilydd
• Atebol – maent yn ddemocrataidd, ac yn 
 cynnwys cwsmeriaid a staff drwy wneud 
 penderfyniadau mewn ffordd agored a 
 theg
• Cyflogwyr da – maent yn talu o leiaf yr 
 isafswm cyflog byw ac yn trin pobl yn 
 deg. Maent yn cynnig cyfle cyfartal ac yn 
 fwy amrywiol na busnesau yn y sector 
 preifat

Cipolwg: Mae mentrau cymdeithasol yn fusnesau sy’n rhoi’r un 
flaenoriaeth i’w heffaith ar lesiant a’r amgylchedd ag y maent i wneud elw. 
Mae’r sector hwn o’r economi sy’n tyfu yn hanfodol wrth i ni ymateb i’r 
heriau rydym yn eu hwynebu fel cymdeithas. Isod, gallwch ddarllen am y 
ffordd mae’r busnesau hyn eisoes yn chwarae rhan mor bwysig a beth y 
gallwn ni ei wneud i’w helpu i dyfu ymhellach.

Maent oll yn ceisio gwneud elw ond yn 
wahanol i fusnesau’r brif ffrwd mae’r elw 
yn cael ei ailfuddsoddi er mwyn 
datblygu’r busnes, a gwella’r nod 
cymdeithasol, amgylcheddol, 
economaidd neu ddiwylliannol.



• Cyfrifol – maent yn gwerthfawrogi’r
 amgylchedd ac yn defnyddio adnoddau 
 naturiol yn effeithlon ac yn ofalus i leihau 
 eu heffaith
• Cynhwysol – maent yn gwasanaethu ac 
 yn gweithio ar ran pob rhan o gymdeithas, 
 beth bynnag yw eu rhywedd, anabledd, 
 oed, cyfeiriadedd rhywiol, hil, crefydd neu 
 gred 

Sut mae’n adeiladau 
cyfoeth cymunedol
Mae model busnes unigryw y sylfaen driphlyg 
a ddefnyddir gan fentrau cymdeithasol, sy’n 
golygu eu bod yn rhoi’r un flaenoriaeth i’w 
heffaith gymdeithasol ac amgylcheddol ag y 
maent i wneud elw, yn golygu bod yn rhaid i 
fentrau cymdeithasol fod yn rhan hanfodol o’r 
genhadaeth i adeiladu cyfoeth cymunedol. 

Mae buddion y model busnes mentrau 
cymdeithasol yn mynd y tu hwnt i’r gwerth 
economaidd a’r swyddi maent yn eu creu 
yn uniongyrchol. Maent wedi’u gwreiddio yn 
eu cymunedau, gan olygu eu bod yn gallu 
wynebu amodau economaidd ac maent yn 
ystyried yr effaith maent yn ei chael ar bobl 
a lleoedd ar bob cam yn eu datblygiad. Mae 
68 y cant o fentrau cymdeithasol Cymru yn 
talu’r Cyflog Byw i’w holl staff, sydd yn llawer 
uwch na’r sector preifat ehangach. Roedd 36 
y cant o’r bobl a oedd yn cael eu cyflogi 
gan fentrau cymdeithasol yn ddi-waith cyn 
dechrau yn eu swydd, gan amlygu rôl y 
sector wrth gefnogi’r rheini sydd fwyaf pell 
i ffwrdd o’r farchnad lafur. Mae 69 y cant o 
weithlu mentrau cymdeithasol yn byw llai na 
deng milltir i ffwrdd o’u gweithle, gan ddangos 
rôl y sector fel cyflogwyr lleol mewn trefi ar 
draws y wlad. 

Dangosodd ymarferiad mapio’r sectorau 
Busnesau Cymdeithasol yng Nghymru 2020 

fod mentrau cymdeithasol a chwmnïau 
cydweithredol wedi bod yn ehangu i 
feysydd newydd dros y blynyddoedd 
diwethaf ac maent yn cyflawni mwy o 
amcanion cymdeithasol nag o’r blaen. Gallai 
hyn ddangos sut mae’r sector wedi camu 
i fyny yn ystod cyfnod o argyfwng ac wedi 
cyflawni gwaith hanfodol i roi sylw i’r 
anghenion cymdeithasol a grewyd gan y 
pandemig. Bydd mentrau cymdeithasol a 
chwmnïau cydweithredol yn hanfodol ar 
gyfer heriau’r dyfodol hefyd. Dywedodd 73 y 
cant eu bod yn gwybod am Ddeddf Llesiant 
Cenedlaethau’r Dyfodol ac mae’r rhan fwyaf 
yn credu ei bod yn cael effaith ar eu busnes.  

Y Cyd-destun Cymreig 
ac enghreifftiau
Mae mentrau cymdeithasol a chwmnïau 
cydweithredol eisoes yn gwneud cyfraniad 
sylweddol i economi Cymru. Amcangyfrifir 
bod y sector yn cynnwys hyd at 2,309 
busnes a hyd at 56,000 o weithwyr, gan 
gynhyrchu £3.1–3.8 biliwn mewn gwerth. 
Maent wedi’u canolbwyntio’n bennaf yn 
ardaloedd tlotaf cymoedd y De ac yn fwy 
tebygol o weithredu mewn ardaloedd o 
amddifadedd. Mae mentrau cymdeithasol 
yn gysylltiedig ag amrediad eang o sectorau 
gweithredol ond maent yn ymwneud yn 
bennaf â’r celfyddydau a hamdden, 
canolfannau/grwpiau cymunedol, addysg, ac 
iechyd a gofal. 

Yn 2020, lluniodd mentrau cymdeithasol ac 
asiantaethau sy’n cefnogi mentrau 
cymdeithasol yng Nghymru, gyda chymorth 
Llywodraeth Cymru, gynllun o’r enw 
‘Trawsnewid Cymru trwy fenter cymdeithasol’. 

Mae’n cynnig gweledigaeth a chynllun 
gweithredu sy’n amlinellu gweledigaeth 
uchelgeisiol a fydd yn gweld mentrau 

cymdeithasol yn dod yn fodel o ddewis yng 
Nghymru erbyn 2030 i bobl a chymunedau 
gan ddarparu atebion i heriau cymdeithasol, 
economaidd ac amgylcheddol.

Dros y blynyddoedd diwethaf, mae cymorth 
busnes i fentrau cymdeithasol a chwmnïau 

cydweithredol wedi cael ei ddarparu ar 
ran Llywodraeth Cymru gan Cwmpas drwy 
raglen Busnes Cymdeithasol Cymru, sy’n 
cynnig cyngor a chymorth busnes am ddim i 
fentrau cymdeithasol a chwmnïau 
cydweithredol newydd a’r rheini sy’n dymuno 
tyfu, ehangu neu arallgyfeirio.

Astudiaethau Achos  
Grŵp Therapeutic Activities oedd enillydd 
Gwobr Menter Gymdeithasol y Flwyddyn 
yng Ngwobrau Busnes Cymdeithasol Cymru 
2021. Sefydlwyd y cwmni budd cymunedol 
yng Nghaerdydd ym mis Chwefror 2019 a’i 
nod yw gwella lles corfforol, emosiynol, 
addysgol a chymdeithasol pobl ifanc. Ar 
hyn o bryd mae’r fenter gymdeithasol yn 
gweithio mewn 23 ysgol ar draws de 
Cymru ac yn ymgysylltu â rhwng 10 a 15 o 
bobl ifanc ym mhob ysgol, cyfanswm o tua 
345 o bobl ifanc ‘mewn perygl’. Ei nod yn y 
tymor hir yw gosod y safon ar gyfer 
cyflwyno arferion Therapiwtig Arbenigol sy’n 
Ymwybodol o Drawma. 

Creu Menter yw enw menter gymdeithasol 
yng Nghonwy. Mae’n is-gwmni i Cartrefi 
Conwy, a dechreuodd fasnachu yn 2015 gan 
dyfu’n gyflym yn gontractwr cymdeithasol 
o ddewis yng Ngogledd Cymru. Mae’n 
adeiladu tai sy’n gyfeillgar i’r amgylchedd 
gan ddefnyddio deunyddiau cynaliadwy ac 
mae’n dod o hyd i ffyrdd arloesol o leihau ei 
hôl-troed carbon, fel cael 80 y cant o’r pren 
o Gymru ac adeiladu ei fframiau ar y safle. 
Yn ogystal â’i chenhadaeth amgylcheddol, 
mae gan y fenter genhadaeth gymdeithasol 
i greu swyddi llawn amser sy’n talu’n dda yn 
y gymuned leol. Mae wedi sefydlu Academi 
Creu Dyfodol er mwyn helpu pobl leol i 
ddod o hyd i hyfforddiant, gwaith gwirfoddol, 
a chyfleoedd cyflogaeth. Ym mis Tachwedd 
2020, cafodd y fenter ei henwi yn y Cwmni 
sydd wedi Tyfu’n Fwyaf Cyflym yng Nghymru. 
Mae’r tîm yn enghraifft berffaith o sut gall 
menter gymdeithasol gyflawni ei thair 
uchelgais: llwyddiant busnes, cynaliadwyedd 
amgylcheddol, a helpu pobl.



Beth arall gallwn ni ei 
wneud?
Er mwyn cyflawni’r weledigaeth a nodir yn y 
cynllun gweithredu, mae angen i ni sicrhau 
ein bod yn rhoi cymorth i bobl sefydlu 
mentrau cymdeithasol newydd, ac y gall 
busnesau sydd eisoes yn bodoli ffynnu a 
thyfu ymhellach. 

Mae darparu cymorth busnes arbenigol yn 
hanfodol felly. Dros y blynyddoedd diwethaf, 
mae cymorth ar gyfer mentrau cymdeithasol 
wedi cael ei ddarparu ar ran Llywodraeth 
Cymru gan Cwmpas drwy raglen Busnes 
Cymdeithasol Cymru. Mae gan ein 
hymgynghorwyr ddealltwriaeth arbenigol o 
nodweddion mentrau cymdeithasol – y ffaith 
eu bod yn cynnwys rhanddeiliaid lluosog, 
mae ganddynt sylfaen driphlyg, strwythurau 
cyfreithiol gwahanol a gwahanol opsiynau 
ariannu. Maent yn darparu cymorth arbenigol 
i fentrau cymdeithasol ar bob cam o’r cylch 
busnes, o gefnogi entrepreneuriaid newydd 
i gwmnïau sefydledig sy’n ceisio allforio neu 
weithio ar draws ffiniau. Mae’r cymorth 
arbenigol hwn yn hanfodol wrth i ni 
geisio ehangu effaith mentrau cymdeithasol 
er mwyn sicrhau bod ein cymunedau a’n 
heconomi yn barod i wynebu heriau’r 
dyfodol. 

Rydym hefyd am weld strategaethau sy’n 
canolbwyntio ar sectorau penodol er mwyn 
sicrhau y gall mentrau cymdeithasol dyfu i 
ddarparu mwy o wasanaethau yng Nghymru. 
Fel y gwelwyd, mae mentrau cymdeithasol 
eisoes yn gwneud gwaith gwych mewn sawl 
sector gwahanol, ac rydym yn gwybod y gall 
y model busnes hwn dyfu ymhellach o gael 
y cymorth cywir. Rydym yn gweithio mewn 
meysydd amrywiol fel adeiladu, bwyd, 
twristiaeth, a gofal i hyrwyddo’r model 
menter gymdeithasol fel y ffordd orau o 
gynnig gwerth i fusnesau, gweithwyr, 
cwsmeriaid a chymunedau. 

Gallwn hefyd gymryd camau polisi ymarferol 
i newid y ffordd rydym yn gwneud pethau i 
hyrwyddo mentrau cymdeithasol ar bob lefel 
o Lywodraeth. Er enghraifft, rydym am weld 
gwerth cymdeithasol, cydnerthedd 
cymunedol a llesiant yn cael eu 
gwerthfawrogi i’r un graddau ag elw ac 
arbedion mewn arferion caffael cyhoeddus. 
Mae Cymru eisoes yn arwain y ffordd ar yr 
agenda hon gyda Deddf Llesiant 
Cenedlaethau’r Dyfodol a’r Ddeddf 
Gwasanaethau Cymdeithasol a Llesiant. 
Rydym yn barod i weithio gyda phawb yn y 
Llywodraeth a’r sector menter gymdeithasol i 
sicrhau y gallwn gael yr effaith fwyaf 
gadarnhaol bosibl ar gymunedau yng 
Nghymru. 



Gwerth cymdeithasol 

Diffiniad  
Gall gwerth cymdeithasol gyfeirio at 
effeithiau cymdeithasol, amgylcheddol ac 
economaidd y camau a gymerir gan 
gymunedau, sefydliadau, llywodraethau ac 
unigolion. Mae Llywodraeth Cymru wedi 
datgan ei fod am ystyried gwerth 
cymdeithasol yn y broses benderfyniadau, 
er mwyn ateb anghenion y presennol heb 
beryglu gallu cenedlaethau’r dyfodol i 
ddiwallu eu hanghenion eu hunain. 

Mae hyn yn symudiad i ffwrdd o syniadau 
economaidd arferol, lle mae’r effaith 
economaidd wedi bod yn brif ffactor yn 
y broses benderfyniadau, heb ystyried yr 
effeithiau ehangach ar bobl, cymunedau a’r 
amgylchedd.  

Sut mae’n adeiladu 
cyfoeth cymunedol  
Trwy fabwysiadu’r dull hwn o ran y ffordd 
rydym yn mesur gwerth ein heffaith a’n 
penderfyniadau, gallwn adeiladu cyfoeth 
drwy sicrhau bod dull sy’n seiliedig ar le yn 
cael ei wreiddio yn strwythurau llywodraeth 
a’r broses benderfyniadau. Yn hytrach na 
bod penderfyniadau yn cael eu gwneud ar 

sail arian neu gynyddu GVA a GDP cymaint 
â phosibl, gellir gwneud asesiad ehangach o 
effaith penderfyniadau. 

Mae Cyngor Preston wedi cael ei ganmol 
am ei agwedd at adeiladu cyfoeth 
cymunedol. Mae’r cyngor yn rhestru 
cyflogaeth, sgiliau, cyflog byw, effaith 
amgylcheddol, a mwy o lesiant yn 
ystyriaethau sy’n ganolog i’r broses o lunio 
polisïau a phenderfyniadau gwerth 
cymdeithasol. At hyn, mae Preston wedi bod 
ar flaen y gad wrth lunio polisïau sy’n 
ymwneud â chreu lle, gan olygu bod 
ystyriaeth yn cael ei rhoi i’r effaith y bydd 
penderfyniadau yn eu cael ar leoedd a 
chymunedau.

Mae symudiad rhyngwladol yn datblygu sy’n 
blaenoriaethu adeiladu economi llesiant. 
Mae WEAll yn gydweithrediad o sefydliadau, 
cynghreiriau, mudiadau, ac unigolion sy’n 
gweithio tuag at economi llesiant, a fydd yn 
arwain at wella llesiant dynol ac ecolegol. 
Bydd mesur gwerth cymdeithasol yn gam 
hollbwysig tuag at flaenoriaethu llesiant a 
bydd sicrhau bod hyn yn digwydd yn 
hanfodol er mwyn adeiladu cyfoeth 
cymunedol.  

Cipolwg: Mae gwerth cymdeithasol yn ffordd o fesur effaith penderfyniadau 
sy’n ystyried ffactorau cymdeithasol, amgylcheddol ac economaidd. Mae’n 
ffordd o sicrhau bod yr effaith ar lesiant ein cymunedau a chenedlaethau’r 
dyfodol yn gwbl sylfaenol i’n penderfyniadau. 

Mae hyn yn symudiad i ffwrdd o syniadau 
economaidd arferol, lle mae’r effaith 
economaidd wedi bod yn brif ffactor yn 
y broses benderfyniadau, heb ystyried yr 
effeithiau ehangach ar bobl, cymunedau a’r 
amgylchedd.  



Y cyd-destun Cymreig 
ac enghreifftiau  
Mae Llywodraeth Cymru wedi datblygu a 
gweithredu newidiadau deddfwriaethol sy’n 
canolbwyntio ei bolisïau a’i arferion ar werth 
cymdeithasol a llesiant. Mae hyn i’w weld yn 
y Ddeddf Gwasanaethau Cymdeithasol a 
Llesiant (Cymru) 2014 a Deddf Llesiant 
Cenedlaethau’r Dyfodol (Cymru) 2015. 

Mae Deddf Gwasanaethau Cymdeithasol a 
Llesiant (Cymru) 2014 yn nodi’r fframwaith 
cyfreithiol ar gyfer gwella llesiant pobl y mae 
angen gofal a chymorth arnynt, a gofalwyr 
y mae amgen cymorth arnynt, ac ar gyfer 
trawsnewid gwasanaethau cymdeithasol yng 
Nghymru.

Egwyddorion sylfaenol y Ddeddf yw:

Llais a rheolaeth – rhoi unigolion a’u 
hanghenion wrth galon y gofal maent yn ei 
dderbyn, a rhoi llai a rheolaeth iddynt 
sicrhau’r canlyniadau sy’n eu helpu i wella eu 
llesiant.

Gwasanaethau ataliol ac ymyrraeth 
gynnar – gwella gwasanaethau ataliol yn y 
gymuned i leihau’r angen i ddarparu 
gwasanaethau critigol.

Llesiant – rhoi cymorth i bobl wella eu 
llesiant eu hunain a mesur llwyddiant eu 
gofal a’u cymorth.

Cynhyrchu ar y cyd – annog unigolion i 
gymryd mwy o ran yn y broses o gynllunio a 
darparu gwasanaethau.

Mae Deddf Llesiant Cenedlaethau’r 
Dyfodol (Cymru) 2015 yn ddarn o 
ddeddfwriaeth flaengar yn fyd-eang sy’n ei 
gwneud yn ofynnol i sefydliadau ystyried 
gwerth cymdeithasol. Mae Deddf Llesiant 
Cenedlaethau’r Dyfodol yn ei gwneud yn 
ofynnol i gyrff cyhoeddus yng Nghymru 
feddwl am effaith hirdymor eu
penderfyniadau, gweithio’n well gyda phobl, 
gyda chymunedau a gyda’i gilydd, ac atal 
problemau parhaus fel tlodi, 
anghydraddoldebau iechyd a newid 
hinsawdd.

Beth arall gallwn ni ei 
wneud
Er bod gan y deddfau hollbwysig hyn y 
potensial i gael effaith arwyddocaol ar 
y ffordd rydym yn gwneud pethau yng 
Nghymru, nid yw hyn yn golygu nad yw’r 
gwaith wedi dod i ben. 

Mae angen i ni sicrhau bod yr arfer gorau 
o fesur a darganfod gwerth cymdeithasol 
yn cael ei hyrwyddo a’i amlygu ar draws y 
wlad. Mae’n rhaid i bob lefel o lywodraeth 
yng Nghymru, o lywodraeth cenedlaethol i 
awdurdodau lleol a chymunedau eu hunain, 
gael yr adnoddau i allu mesur a deall gwerth 
cymdeithasol. Gellir gwneud hyn drwy lunio 
canllawiau cenedlaethol a sefydlu fforymau 
lleol ar gyfer y rheini sy’n gweithio ym maes 
caffael a gwariant cyhoeddus fel y gallant 
rannu gwybodaeth a phrofiad. 

Un elfen allweddol er mwyn deall gwerth 
cymdeithasol yw ymgynghori â 
chymunedau eu hunain, ac mae’r broses 
hon wedi’i gwreiddio yn natblygiad polisïau 
a chynllunio gwasanaethau. Dylai hyn ddod 
yn ffordd safonol o wneud pethau yng 
Nghymru, ac mae’n rhaid i ni annog y rheini 
sy’n gweithio mewn sefydliadau allweddol 
ar draws pob sector i ddatblygu’r arfer a’r 
ffordd hon o weithio.

Mae llawer o enghreifftiau gwych yng 
Nghymru y gallwn ddysgu oddi wrthynt. 
Wedi’u comisiynu gan Lywodraeth 
Cymru a’u datblygu gan brosiect i2i, 
gwnaeth y Pecynnau Cymorth Gallu Gwneud 
chwyldroi’r ffordd roedd y sector tai yn 
defnyddio buddsoddiad i ddarparu swyddi, 
hyfforddiant a buddion eraill i gymunedau 
lleol. Yn ein barn ni, gall y dull hwn gael ei 
ddefnyddio ar draws pob math o 
fuddsoddiad cyhoeddus. Rydym yn gweithio 
gyda phartneriaid allweddol i ddatblygu’r 
genhedlaeth nesaf yn y gyfres o Becynnau 
Cymorth Gallu Gwneud er mwyn rhoi 
cymorth i’r sector cyhoeddus ddatblygu a 

mabwysiadu strategaethau Gallu Gwneud 
sy’n dod â gwerth cymdeithasol 
/economaidd/amgylcheddol.
At hyn, rydym yn credu bod mentrau 
cymdeithasol yn cynnig ffordd chwyldroadol 
o hyrwyddo gwerth cymdeithasol, ac y dylai’r 
holl gyrff cyhoeddus geisio cynyddu’n 
sylweddol faint o’u contractau caffael sy’n 
cael eu hennill gan fentrau cymdeithasol. 
Mewn rhai achosion, mae mentrau 
cymdeithasol yn barod i ymgymryd â’r 
contractau hyn, a rhaid i werth cymdeithasol 
gael ei wreiddio mewn arferion caffael i 
sicrhau bod eu gwerth ychwanegol yn 
cael eu hysytyried. Fodd bynnag, mewn 
marchnadoedd eraill, mae angen i ni 
ehangu’r cyflenwad o fentrau cymdeithasol 
er mwyn darparu cynnyrch a gwasanaethau. 
Bydd hyn yn gam hollbwysig er mwyn 
sicrhau bod y sector mentrau cymdeithasol 
yn parhau i ehangu. Mae sicrhau y bydd 
cymorth busnes arbenigol, addysg a chyllid 
yn parhau i fod ar gael i fentrau 
cymdeithasol yn hanfodol.



Cyfranddaliadau 
cymunedol a 
pherchnogaeth 
gymunedol

Diffiniad  
Mae cyfranddaliadau cymunedol yn 
cynnig cyfle i gymunedau ddod ynghyd 
ag ariannu mentrau sy’n cael eu rhedeg yn 
ddemocrataidd ac sy’n gwasanaethu diben 
cymunedol. Gallant gefnogi amrywiaeth 
eang o brosiectau, yn amrywio o dafarndai 
lleol wrth galon eu cymuned sydd mewn 
perygl o gael eu cau, prosiectau datblygu 
ynni cymunedol, clybiau a chyfleusterau 
chwaraeon a llawer mwy. 

Yn wahanol i fathau traddodiadol o 
fuddsoddiad, lle mae’r cyfranddalwyr mawr 
yn buddsoddi’r rhan fwyaf o’r arian sydd ei 
angen, ac felly’n rheoli’r broses
benderfyniadau, mae cynlluniau 
cyfranddaliadau cymunedol yn cael eu 
rhedeg mewn ffordd fwy democrataidd gan 

roi rheolaeth i’r gymuned gyfan o 
fuddsoddwyr.

Gall unrhyw un ddewis buddsoddi, ac mae 
gan bob buddsoddwr lais yn nhrefniadau 
rheoli’r cynllun, ni waeth beth yw maint y 
buddsoddiad. Oherwydd hyn, mae 
cyfranddaliadau cymunedol yn ffordd wych 
o ariannu prosiectau gyda budd cymunedol 
penodol mewn golwg.

Sut mae’n adeiladu 
cyfoeth cymunedol
Gall cyfranddaliadau cymunedol chwarae 
rhan hollbwysig i ddatblygu cyfoeth 
cymunedol a sicrhau bod modd i 
benderfyniadau ynglŷn â dyfodol asedau 
cymunedol allweddol gael eu gwreiddio yn y 
bobl sy’n eu defnyddio, yn hytrach na 
chyfranddalwyr mawr. 

Cipolwg: Mae rhoi grym a rheolaeth go iawn i bobl leol dros yr asedau 
sy’n werthfawr iddynt yn ffordd wych o sicrhau y gallant chwarae rhan 
weithredol yn y ffordd mae cymunedau yn datblygu. Mae cyfranddaliadau 
cymunedol yn cynnig ffordd o sicrhau bod y grwpiau a’r prosiectau hyn 
yn gallu cael mynediad at y cyllid mae ei angen arnynt. Mae’r adran hon 
yn esbonio buddion y modelau hyn a sut gellir eu cefnogi.

Mae cynlluniau cyfranddaliadau 
cymunedol yn cael eu rhedeg 
mewn ffordd fwy democrataidd 
gan roi rheolaeth i’r gymuned 
gyfan o fuddsoddwyr.

Mae hyn yn aml yn digwydd pan fydd ased 
cymunedol mewn perygl o gau. Er enghraifft, 
os bydd tafarn sy’n ganolbwynt i weithgaredd 
y gymuned yn cau, mae cyfranddaliadau 
cymunedol yn cynnig cyfle i bobl leol ddod 
ag arian ac adnoddau ynghyd i’w chadw ar 
agor. Yn ogystal ag amddiffyn asedau sydd 
mewn perygl, maent yn galluogi cymunedau 
i ddatblygu gweithgareddau ac asedau 
newydd ac yn rhoi ymdeimlad o reolaeth 
iddynt dros ddyfodol eu hardal leol. 

Prif elfen y mentrau hyn yw’r ffaith bod eu 
proses benderfyniadau wedi’i gwreiddio yn 
y cymunedau lleol. Mae hyn yn golygu bod 
yr effaith ar yr ardal leol bob amser yn cael 
blaenoriaeth, yn hytrach na gwneud elw yn 
unig. Felly, yn achos mentrau o’r fath, mae’r 
gymuned yn cael y buddion mwyaf posibl; 
mae swyddi yn cael eu creu i bobl yn yr 
ardal, mae’r elw ac arian yn cael eu 
hailfuddsoddi yn yr ardal, ac mae 
effaith gymdeithasol ac amgylcheddol y 
gweithgareddau bob amser yn cael eu 
hystyried. 

Rydym yn gwybod bod y mentrau 
cymunedol hyn yn hynod o gydnerth yn 
wyneb heriau economaidd. Yn ôl Sefydliad 
Plunkett, mae 96% o’r 600 o fentrau 
cymunedol sydd wedi derbyn cymorth 
ganddo yn y DU yn dal i fasnachu – lefel 
llawer uwch na’r sector preifat ehangach. 

Y cyd-destun Cymreig 
ac enghreifftiau
Ariennir Prosiect Cydnerthu Cyfranddaliadau
Cymunedol Cymru gan Gronfa Gymunedol
y Loteri Genedlaethol ac mae’n cael ei 
ddarparu gan Cwmpas. Rydym yn helpu 
cymunedau i greu buddsoddiad i amddiffyn 
a chryfhau’r pethau sy’n bwysig iddynt. 
Rydym wedi cefnogi prosiectau cymunedol 
ar draws y wlad ac ar draws sectorau 
gwahanol. Dyma rai enghreifftiau o’r gwaith 
gwych mae prosiectau o dan arweiniad 
cymunedau yn ei gyflawni ar draws y wlad:  

Cafodd yr Iorwerth Arms, tafarn sy’n 
eiddo i’r gymuned yng Nghaergybi, ei achub 
rhag cael ei chau a’i dymchwel yn 2015 pan 
ddaeth y gymuned at ei gilydd. Mae bellach 
yn ganolfan gymunedol lwyddiannus yn ardal 
Bryngwran. Eleni, enillodd Wobr Effaith ar y 
Gymuned yng Ngwobrau Busnes 
Cymdeithasol Cymru. 

Mae Awel yn Gymdeithas er Budd y 
Gymuned sy’n rhedeg ac yn berchen ar 
ddau dyrbin gwynt 2.35MW Enercon ar 
Fynydd y Gwrhyd, 20 milltir i’r gogledd o 
Abertawe. Gall ynni cymunedol chwarae rhan 
allweddol i sicrhau net sero. Mae’r model yn 
gweithio gyda chymunedau ac yn cynyddu 
ymgysylltiad dinasyddion, gan wneud pobl 
yn asiantaethau gweithredol yn y ffordd mae 
eu cymunedau yn newid ac yn addasu. Mae’r 
sector ynni cymunedol eisoes yn tyfu yng 
Nghymru, ac mae’n cyflogi dros 79 o bobl 
yn 2020, gan godi dros £4.4 miliwn mewn 
buddsoddiad o gyfranddaliadau cymunedol, 
ac aeth chwe sefydliad ati i osod prosiectau 
trydan adnewyddadwy ar draws y wlad.

Beth arall gallwn ni ei 
wneud?
Er bod yr enghreifftiau o’r prosiectau 
cymunedol hyn yn cynyddu ar draws Cymru, 
cyfrifoldeb llunwyr polisi a’r sector 
cyhoeddus yw sicrhau eu bod yn gweithio 
yn yr amgylchedd mwyaf cefnogol posibl. 
Mae hyn yn bwysig er mwyn i brosiectau 
ffynnu a thyfu, ac er mwyn i brosiectau 
newydd gael eu sefydlu a gwneud 
gwahaniaeth mewn ardaloedd lleol ar draws 
y wlad. 

Un o’r rhwystrau allweddol sy’n wynebu’r 
prosiectau hyn yw’r ffaith bod yn rhaid iddynt 
gystadlu â’r sector preifat i ddod yn berchen 
ar asedau cymunedol hollbwysig. Er bod 
cyfranddaliadau cymunedol yn ffordd 
wych o alluogi grwpiau i godi arian i ddod 
yn berchen ar eu hasedau cymunedol eu 
hunain, mae angen sicrhau y gall y grwpiau 
hyn gael mynediad at gyllid yn ystod y 
broses o ddatblygu eu menter fel y gallant 
gystadlu â sefydliadau’r sector preifat. Yn 
ogystal â hyn, mae angen i’r rheini sy’n 
gwerthu’r asedau hyn ym mhob sector fod 
yn ymwybodol o fuddion y model hwn. 

Rydym hefyd yn cefnogi’r galwadau 
cynyddol ar Lywodraeth Cymru i gyflwyno 
deddfwriaeth er mwyn sicrhau bod 
cymunedau yn cael y cyfle cyntaf i brynu’r 
asedau hyn pan fyddant yn dod ar gael. Mae 
hyn yn cynnwys tir. Mae anhawster i ddod o 
hyd i dir yn rhwystr allweddol i brosiectau fel 
rhai tai sy’n cael eu harwain gan gymunedau 
a phrosiectau ynni cymunedol. Mae 
llwyddiant y polisi hwn yn yr Alban yn cynnig 
llwybr i ni ei ddilyn, a chyfle i ddysgu a 
datblygu ein hatebion ein hunain sy’n 
benodol i Gymru. 

Un datblygiad allweddol yn y maes hwn fydd 
y ffaith bod yr holl awdurdodau lleol yn 
gefnogwyr brwd a rhagweithiol o 
berchnogaeth gymunedol. Mae’r buddion a 
nodir yn y canllaw hwn yn dangos y 
manteision allweddol y gall y model hwn eu 
cynnig i leoedd ar draws y wlad gan sicrhau 
bod y bobl sy’n byw yno yn cael mynediad 
at asedau cymunedol allweddol a 
pherchnogaeth arnynt ar draws y sectorau 
tai, ynni, diwylliant a llawer mwy. Rydym 
eisiau i’r model hwn fod yn rhan allweddol o 
strategaethau llywodraeth leol, a bod 
grwpiau cymunedol yn cael yr un ystyriaeth 
â sefydliadau mawr y sector preifat. Bydd 
hyn yn golygu bod grwpiau yn y cam 
datblygu yn derbyn cymorth fel y gallant fod 
yn barod i gymryd perchnogaeth o asedau 
allweddol – ac mae hon yn rôl y gall 
llywodraeth leol ei chwarae. 



Economi gylchol/
rhannu 

Definition 
Mae’r economi gylchol yn fodel economaidd 
sy’n cydnabod bod angen i ni fod yn fwy 
darbodus a chynaliadwy o ran ein defnydd 
o adnoddau er mwyn blaenoriaethu llesiant 
pobl a’r blaned. Y model presennol yw 
cymryd, creu a gwastraffu, ond model yr 
economi gylchol yw ailddefnyddio, ailgylchu 
ac adnewyddu. 

Yn ôl Sefydliad Ellen MacArthur, mae’r 
economi gylchol yn seiliedig ar dair 
egwyddor: 

• Dileu gwastraff a llygredd 
• Ailgylchu cynnyrch a deunyddiau 
• Adnewyddu natur 

Yn ymarferol, gall hyn ddigwydd mewn sawl 
ffordd. Gallai olygu trwsio ac ailddefnyddio 
cynnyrch yn hytrach na’u taflu, bod mor 
effeithlon â phosibl â’r deunyddiau rydym yn 

eu defnyddio ac anelu at ddim gwastraff a 
rhannu ein cynnyrch, er mwyn sicrhau nad 
ydynt yn cael eu gwastraffu ac nad yw 
deunyddiau yn cael eu defnyddio yn 
ddiangen.

Mae’r economi rhannu yn fodel sy’n tyfu. 
Mewn adroddiad ar gyfer CThEM yn 2017, 
diffiniodd NatCen Social Research yr 
‘economi rhannu’ fel gweithgaredd 
economaidd sy’n cael ei hwyluso gan y 
rhyngrwyd, drwy lwyfannau digidol a 
rhaglenni sy’n galluogi pobl neu fusnesau i 
rannu, gwerthu neu rentu eiddo, adnoddau, 
amser neu sgiliau. Un o swyddogaethau 
pwysig yr economi rhannu yw ei bod yn dod 
â chyflenwyr a chwsmeriaid ynghyd, neu’n 
eu ‘paru’, drwy lwyfan cyffredin. Mae 
symudiad cynyddol i sicrhau bod prosiectau 
sy’n rhoi pwyslais ar y gymdeithas ac sy’n 
cael eu harwain gan y gymuned wrth galon 
y sector hwn sy’n tyfu, er mwyn cael y budd 
mwyaf ohono. 

Cipolwg: Mae’r Economi Gylchol a’r Economi Rhannu yn syniadau sy’n 
dod yn fwy poblogaidd, ac yn ennyn diddordeb gan amryw o 
randdeiliaid. Trwy fod yn llai gwastraffus a sicrhau y gall pawb gael yr 
adnoddau mae eu hangen arnynt, gallwn wneud gwahaniaeth cadarnhaol 
i’r amgylchedd a bywydau pobl. Mae’r adran hon yn esbonio sut gall y 
syniadau hyn gael eu datblygu yng Nghymru.

Un o swyddogaethau pwysig yr 
economi rhannu yw ei bod yn 
dod â chyflenwyr a chwsmeriaid 
ynghyd, neu’n eu ‘paru’, drwy 
lwyfan cyffredin.



Sut mae’n adeiladu 
cyfoeth cymunedol
Gall yr economi gylchol /rhannu chwarae rôl 
hanfodol i wneud ein cymunedau yn fwy 
cynaliadwy a chydnerth. Mae sicrhau ein 
bod yn gwneud y defnydd gorau o’n 
hadnoddau naturiol ac nad ydym yn 
gwastraffu asedau naturiol hanfodol yn 
golygu y gallwn gael y budd mwyaf i’r bobl 
yn ein cymunedau ac nad ydym yn bygwth 
hyfywedd cenedlaethau’r dyfodol. 

Gall sicrhau bod modelau’r economi gylchol 
a rhannu yn eiddo i’r gymuned ddod â’r 
buddion mwyaf. Mae rhoi grym a 
pherchnogaeth o’r llwyfannau sy’n 
hwyluso’r economi gylchol /rhannu i 
sefydliadau o dan arweiniad y gymuned neu 
fentrau y mae gwerth cymdeithasol wedi’i 
wreiddio yn eu strwythurau yn golygu y 
gallwn oll gael mynediad at y nwyddau a’r 
gwasanaethau maent yn eu cynnig gan roi 
llais i bawb yn y gymuned ynghylch y ffordd 
mae eu hadnoddau yn cael eu defnyddio. 

Y cyd-destun Cymreig 
ac enghreifftiau
Cyhoeddodd Llywodraeth Cymru Mwy nag 
Ailgylchu yn 2021, a’i nod yw gwneud yr 
economi gylchol yng Nghymru yn realiti lle 
rydym yn parhau i ddefnyddio adnoddau ac 
yn osgoi gwastraff. Mae’n nodi, “Mae gweld 
gwerth yn ein hadnoddau, a sicrhau eu bod 
yn cael eu hailddefnyddio, eu hailbrosesu, 
eu hailgynhyrchu, a’u hailgylchu hefyd yn 
datblygu sgiliau, yn creu cyfleoedd gwaith 
ac arloesedd, ac yn creu cyfoeth. Rydym 
eisoes yn gweld egin gobaith yn nhwf yr 
economi rhannu ddigidol, mentrau 
atgyweirio ac ailgynhyrchu a busnesau sy’n 
mabwysiadu modelau economi gylchol.”

Mae’n rhoi enghreifftiau fel FareShare 
Cymru a Repair Café Wales a fydd yn 
cefnogi dinasyddion o bob cefndir a lefelau 
incwm i gael gwell mynediad, a mynediad 
mwy cyfartal, at nwyddau a gwasanaethau.

Mewn ymateb i’r heriau a achoswyd gan 
Covid-19, mae Llywodraeth Cymru a WRAP 
Cymru wedi rhoi cymorth i fudiadau drwy’r 
Gronfa Economi Gylchol £6.5 miliwn, ac 
mae’r rhaglen hon wedi cael rôl allweddol a 
buddsoddiad ychwanegol gan Lywodraeth 
Cymru ar gyfer y blynyddoedd i ddod. 

Beth arall gallwn ni ei 
wneud?
Rydym eisiau helpu mwy o fusnesau o dan 
arweiniad cymunedau, cwmnïau 
cydweithredol a mentrau cymdeithasol i 
ddod yn rhan o’r economi gylchol/rhannu 
sy’n tyfu. Er mwyn gwneud hyn, mae angen i 
ni hwyluso a meithrin grwpiau cymunedol fel 
y gallant gyrraedd sefyllfa lle gallant lansio 
neu ddod yn berchen ar lwyfannau sy’n 
hwyluso rhannu a sicrhau y gall pawb yn ein 
cymunedau gael mynediad at y nwyddau a’r 
gwasanaethau maent yn eu cynnig. 

Ar hyn o bryd, mae’r economi rhannu yn 
cynnwys corfforaethau amlwladol yn 
bennaf, sy’n cael eu rhedeg er budd elw 
preifat. Fodd bynnag, gellir sicrhau’r budd 
mwyaf o’r sector hwn o safbwynt 
cynaliadwyedd a llesiant os bydd yn cael ei 
reoli gan fodelau economaidd eraill sy’n rhoi 
pwyslais ar werth cymdeithasol. Mae angen 
rhagor o waith ymchwil a datblygu i archwilio 
sut gellir ehangu’r modelau hyn yn y sector 
hwn, ac rydym eisiau i’r sector cyhoeddus 
a holl haenau llywodraeth yng Nghymru 
gymryd rôl ragweithiol yn y gwaith o 
ddatblygu’r cyllido a’r dysgu angenrheidiol. 
Rydym eisiau i Gymru fod ar flaen yr 
economi gylchol, gydweithredol. 



Beth gallwn ei gynnig  

Busnes Cymdeithasol 
Cymru  
Mae Busnes Cymdeithasol Cymru yn 
brosiect sy’n cael ei ariannu gan Gronfa 
Datblygu Rhanbarthol Ewrop a Llywodraeth 
Cymru a’i ddarparu gan Cwmpas. Mae’n rhan 
o wasanaeth Busnes Cymru. Nod y prosiect 
hwn yw cefnogi busnesau cymdeithasol 
sefydledig sy’n ystyried ehangu, arallgyfeirio 
neu greu mwy o swyddi, neu roi cymorth i’r 
rheini sy’n ystyried sefydlu busnes sy’n rhoi’r 
elwa at achos da. Mae Busnes Cymdeithasol 
Cymru hefyd yn cefnogi busnesau sy’n 
trosglwyddo i ddod yn rhai perchnogaeth 
gan weithwyr, yn aml fel rhan o broses 
olyniaeth fusnes. 

Cyswllt Busnes 
Cymdeithasol
Gall Cyswllt Busnes Cymdeithasol helpu 
sefydliadau i gysylltu busnesau cymdeithasol 
â chadwyni cyflenwi yn effeithiol i greu 
effaith gymdeithasol. Rydym yn arbenigo 
mewn rhoi cymorth i’r sector busnes 
cymdeithasol yng Nghymru a gallwn roi 
cymorth i sefydliadau chwarae eu rhan i 
gyrraedd nodau Deddf Llesiant 
Cenedlaethau’r Dyfodol 2015. 

Gwasanaethau 
Ymgynghori  
Mae ein tîm ymgynghori yn Cwmpas wedi 
datblygu gwasanaeth unigryw i helpu 
sefydliadau yn y sector cyhoeddus, preifat 
a’r trydydd sector i gael yr effaith 
gymdeithasol fwyaf. Gallwn helpu mewn sawl 
ffordd, gan gynnwys: 

•  Datblygu Strategaeth Gwerth 
 Cymdeithasol – Nodi a mapio gwerth 
 cymdeithasol, nodi cyfleoedd strategol a  
 gweithredol mewn cadwyni cyflenwi. 
 Cysylltu busnesau’r economi sylfaenol â 
 mentrau cymdeithasol.
•  Cynllunio Adferiad strategol COVID – 
 Gan gynnwys trawsnewid gwasanaethau 
 cyhoeddus, adeiladu cyfoeth cymunedol, 
 trosglwyddo asedau cymunedol, hwyluso 
 strategaeth ymgysylltu, gweithredu a rheoli 
 contractau.
•  Hyrwyddo Cynhwysiant a 
 Thrawsnewidiad Digidol – Datblygu, 
 trawsnewid a gweithredu strategaeth ar 
 gyfer y sector cyhoeddus a’r trydydd 
 sector.
•  Darparu’r Rhaglen Arweinyddiaeth   
 Menter Gymdeithasol – Rhaglenni dysgu 
 a datblygu ar gyfer pobl a sefydliadau sy’n 
 galluogi newid cymdeithasol drwy Academi 
 Menter Gymdeithasol ac Arweinyddiaeth 
 Gymdeithasol Clore.

Mae Cwmpas yn darparu pob math o wasanaethau ymgynghori a 
chymorth er mwyn helpu pobl a chymunedau i sefydlu’r math o fentrau 
a phrosiectau sydd wedi’u nodi yn y canllaw hwn. Rydym hefyd yn rhoi 
cyngor i lunwyr polisi. 

Cyfranddaliadau 
Cymunedol Cymru
Ariennir Prosiect Cydnerthu 
Cyfranddaliadau Cymunedol Cymru gan 
Gronfa Gymunedol y Loteri Genedlaethol ac 
mae’n cael ei ddarparu gan Cwmpas. Rydym 
yn helpu cymunedau i greu buddsoddiad i 
amddiffyn a chryfhau’r pethau sy’n bwysig 
iddynt.

Cymunedau’n Creu 
Cartrefi 
Ariennir prosiect Cymunedau’n Creu Cartrefi 
gan Sefydliad y Nationwide a Llywodraeth 
Cymru ac mae’n cael ei ddarparu gan 
Cwmpas. Mae ein prosiect yn cynnig 
cymorth a chyngor i sefydliadau newydd a 
rhai sydd eisoes yn bodoli i ddatblygu 
cynlluniau tai cydweithredol a rhai dan 
arweiniad cymunedol yng Nghymru.



Os hoffech drafod unrhyw un o’r dulliau 
yn y canllaw hwn neu ddysgu mwy am sut 
gallwn ni eich helpu, cysylltwch â Cwmpas;

Ffôn: 0300 111 5050
E-bost: info@cwmpas.coop
Gwefan: cwmpas.coop

A elwid gynt yn Ganolfan Cydweithredol Cymru, mae Cwmpas yn gymdeithas gofrestredig 
dan Ddeddf Cymdeithasau Cydweithredol a Chymdeithasau Budd Cymunedol 2014, rhif 
24287 R.

Mae'r cyhoeddiad hwn ar gael yn Gymraeg. Mae ffurfiau eraill, megis mewn print bras neu 
braille, ar gael ar gais. Rydym yn croesawu gohebiaeth yn Saesneg neu Gymraeg a'n nod 
yw darparu safon gyfartal o wasanaeth yn y ddwy iaith.

http://cwmpas.coop

